
   Маруç — троллейбус кондукторĕ. Ĕçĕ çăкăр çукран пашалу тенĕ пек кăна-ха ĕнтĕ: урăх ниçтах та йăпăр-япăр вырăн тупайман пирки çеç кӳлĕнме тиврĕ çак сумсăр ĕçе. Хырăм кулленех — кунне виçĕ хутран кая мар-ха тата! — выçса аптăратман тăк, пуçне çак «йăлмака» пырса чикес çукчĕ те вĕт. Вăхăтлăха тесе вырнаçрĕ те — виçĕ çул та иртсе кайрĕ унтанпа. Сумсăр пулмасăр, сумсăрах ĕнтĕ кондукторта çӳресси: кашни-пĕри, ӳркенменни, урлă куçпа пăхать, кирлех пулсан — хар-р кăшкăрать йытăлла, транспортра ярăннăшăн укçа тӳлеме ыйтсан мĕн кăна хăтланса кăтартмаççĕ-ши тата!.. Этемĕн шалти ăш-чиккине тавăрса пăхма çук теççĕ те — Маруçăн çакăнпа килĕшесех килмест: кондукторпа хĕремесленсех тавлашакан-ятлаçакан е ăна улталатăп тесе шутлакан пассажирăн пытарăнчăк кăмăлĕ кĕрĕк çанни евĕрлех таврăнса тухать тепрер чух.

...Ун чухне Маруç кондукторта ĕçлеме тин кăна пуçланăччĕ-ха, те çавăнпа уйрăмах асра юлнă вара, кайран та унашкал тĕркĕшӳсем теçеткипех пулса иртнĕ ĕнтĕ, анчах пирвайхи манăçмасть иккен...

Пассажирсем хушшипе пĕтĕм вăйне пухса хирĕнсе иртрĕ те Маруç анчахрах салона кĕрсе тăнă каччăпа хĕр тĕлĕнче чарăнчĕ.

— Сирĕн мĕн, çамрăксем, проездной-и? Кăтартăр... — ыйтрĕ хайхискер.

Хĕр упраçĕ сăмах вакласа тăмарĕ — уйăхлăха туяннă билетне йăпăр-япăр кăларса кăтартрĕ. Йĕкĕтĕн вара хăлхи мăкланнă тейĕн. Мăкланнă пулмасăр: темле ăпăр-тапăрпа пăкăласа хунă та хăлхине, хам патшалăхра хам хуçа тенĕн, никама-нимĕне курмасăр-илтмесĕр пуçне лăнкки-ланкки суллантарса тăрать — кĕвĕ çеммипе киленет пулать ĕнтĕ. Шутласан, Маруçăн ывăлĕнчен ку çамрăк шутсăр нумаях та аслă мар-тăр ĕнтĕ. Те çавăнпа хĕрарăм ăна-кăна ытла йӳпсĕнмесĕрех хăйĕн ывăлне тилмĕрнĕн тепĕр хут ыйтрĕ — каччăна тинех чун кĕчĕ пулĕ-и, кăвак кĕленче пек куçне кондуктор çинелле тĕллерĕ. Ай Турă, çырлах! Пĕр-пĕр хурт-кăпшанкăна асăрхарĕ тейĕн çав. Яра кун çын хушшинче хĕвĕшсе çӳресе ахаль те ывăннăччĕ Маруç, çак пăр катрамĕ евĕр сивĕ те чунсăр кăвак куçа, йĕрĕнсе пăхакан куçа курнипе пушшех хал пĕтсе килнĕ пек туйăнчĕ.

— Че-е уставилась, дура?.. Я показал уже, проездной у меня...

Пуç тӳпинчен ура тупанне çити лапăрчăк шывпа чӳшкĕнтерчĕç тейĕн Маруçа. Çамрăк-çке, ытла çамрăк хăйĕн амăшĕ çулĕнчи хĕрарăмпа çапла хăррăн перкелешме! Вара чĕлхи çине хăй тĕллĕнех килнине шарламасăр ирттереймерĕ хĕрарăм, тата парăнас килменни те вĕскĕртрĕ пулинех.

— Ай-уй, аннӳ çулĕнчи çынпа еплерех калаçатăн эсĕ, ывăлăм? — ӳпкевлĕ тухрĕç ун сăмахĕсем. — Кăтартман эсĕ мана нимĕнле проездной та, ан суеçтер...

Çакна илтсен каччă çăвăр автан майлах сиксе ӳкрĕ — ăш-чикки хайхискерĕн ним пытарăнми тавăрăнса тухрĕ, — йĕкĕтĕн хутлă-хутлă сăмахĕсене илтсен çумĕнче тăракан хĕр те пăтăр-пăтăр хĕрелсе кайрĕ. Маруç ун çине пăхса хăйĕн вун тăваттăри хĕр ачине аса илчĕ те çав таранччен шеллесе кайрĕ çакскере. Вара хăйне кӳрентернĕ çăвăр автан пирки манса кайсах хайхи йĕкĕт çинелле пуçне сĕлтрĕ те хĕр ачана çапла каларĕ:

— Вăт куртăна, хĕрĕм, мĕнлерехскер вăл? Турă сана шелленĕрен ятарласа кăтартрĕ пулĕ-ха çакна. Кунашкал услапа çывăха яма мар, çухрăмран тармалла унран. Çыннăн ăш-чикки икĕ тĕрлĕ пулмасть, пурăна-киле сана та çав сăмахсемпех хăртма пуçлать акă...

Смена вĕçленессе аран-аран кĕтсе илнĕччĕ çавăн чух Маруç — ĕçлев вăхăчĕн, мăнкун типпи пекех, пăхса вĕçĕ курăнмассăн туйăннăччĕ ăна. Çынпа харкашни ытла та вăя хавшатать-мĕн. Тата çакна та асăрхарĕ хĕрарăм — пĕрре шалти тӳлеклĕхе çухатнăскер, ытти пассажирсемпе шăртти-марттирех калаçкаларĕ, укçа шутласа билет татса панă чухне те хăйне робот евĕр тыткаланине туйрĕ. Ак епле иккен вăл, усал витĕмĕ...

Пĕр япалана ăнланмасть Маруç: мĕншĕн хăш-пĕр çынсем автобус-троллейбуса кĕрсен тӳлессине е уйăхлăх билетне кăларса кăтартассине хăйсене хытă кӳрентерни вырăннех хураççĕ? Лавккана-мĕне тавар туянма кĕрсен кам та пулин укçа тӳлеме килĕшмесĕр турткалашса тăнине нихçан та курман Маруç, транспортра та çаплах пулмалла мар-им-ха çакă? Тата кондуктор хăй валли нухрат пуçтарать-им? Ĕçри çын кăна-çке вăл, шкулти вĕрентекен пек, пульницари тухтăр пек, лавккари сутуçă пек хăйĕн ĕçне пурнăçлакан ахаль çын çеç вăл — «троллейбус майри». Пĕр карма çăварĕ çапларах çавăрттарса хунăччĕ те тахçан, анчах Маруç яланах троллейбус майри те пулман-ха...

Аслă шкул пĕтернĕччĕ Маруç. Университетра истори факультетĕнчен вĕренсе тухнăскерĕн малашлăхĕ шкулпа е пĕр-пĕр архив-музей ĕçĕпе çыхăнмаллаччĕ пулинех. Анчах пĕрре те ĕмĕтленнĕ пек килсе тухмарĕ. Хуларах тĕпленме шутланăскер малтан хăйĕн профессийĕпе ĕç вырăнĕ тупаймасăр хăшкăлчĕ, унтан ĕçне те тупрĕ темелле — пурăнмалли çукки аптăратрĕ. Пĕр-пĕр кĕтес тупăнасса шанса çемьеллĕ аппăшĕн хваттерĕнче хĕсĕнкелесе пурăнатчĕ Маруç. Вара аппăшех, заводра ĕçлекенскер, уççи-хуппине мая килтерме пулăшрĕ йăмăкне. Завод общежитийĕнче комендантăн ĕç вырăнĕ пушаннă-мĕн, аслă пĕлӳллĕ Маруçа илеççех, пурăнмалли пӳлĕмĕ те янтă. Çапла дипломлă историк хăй сисмесĕрех тенĕ пек рабочисем пурăнакан общежитин коменданчĕ пулса тăчĕ те самаях пысăк пӳлĕмре пурăнма пуçларĕ.

Пачах кĕтмен-туман çул-йĕрпе чуптара пачĕ вара Маруçăн пурнăç урапийĕ. Те çавăн чух, хĕр историк пулас ĕмĕтне хăварса комендант пулма çураçнă чух, кустăрма сакăлтана лекнипе урапа чалăшса кайнă евĕр ăраскалĕ урăх йĕр çине кĕрсе кайрĕ вара унăн, анчах çирĕм çул ытла общежити тĕнчипе пурăннă Маруç хăйĕн ĕçĕпе ни ытлашши савăнма пĕлмерĕ, ни чунĕ çырлахнине туймарĕ. Тĕрĕссипе вăл çак ĕçе ăнсăртран такам вырăнне килсе лекнĕ пек те, халь-халь çав такам килсе «пушат ман вырăна» тесе калассăнах туйса пурăнчĕ. Малтанхи çулсенче хăйне хăй вăхăтлăх ĕçлетĕп тесе йăпаткалатчĕ-ха, пурăнмалли урăх кĕтеспе чуна килĕшнĕ ĕç вырăнĕ тупатăп та пăрахса каятăп текелетчĕ. Анчах çулсем иртнĕ май качча кайса ача-пăчаллă та пулчĕ, Маруç вара комендант ĕçне, пĕр хăнăхнăскерне, ни чунтан килĕштерсе килĕштереймерĕ, ни пăрахма пултараймарĕ. Юратман çынпа ăнсăртран пĕрлешнине шăла çыртса чăтнă евĕр тӳсрĕ хăй ĕçне комендант. Тен, çавăнпах та пулĕ, темиçе çул каялла общежити çурчĕ хула администрацийĕн аллине куçса хăйĕн хальхи статусне çухатать те малашне муниципаллă пурăнмалли çурт шутне кĕрет текен хыпара илтсен Маруç ытлашши кулянма та пĕлмерĕ. Сас-хурийĕ тĕрĕссиех пулчĕ. Часах общежитире вăй хуракансем пурте ĕçсĕр тăрса юлчĕç, пурăнакансене хăйсен пӳлĕмĕсенчех хăварчĕç, пӳлĕмсем харпăрлăха çаврăнса хваттер шутланма пуçларĕç. Çапла икĕ ачипе икĕ пысăк пӳлĕм йышăнакан Маруç та икĕ пӳлĕмлĕ хваттер хуçи пулса тăчĕ. Черкке хыççăн черкке пушатса тата ют майрасен кĕпи аркисене сирсе пăхса телей шыракан упăшкипе уйрăлнăччĕ ун чухне Маруç. Пуринчен ытла ăна халь ку мар, шкул çулĕнчи икĕ ачана выçă усрас мар тесен мĕнле те пулсан урăх ĕç тупасси канăçсăрлантарчĕ. Анчах ăçтах пит кĕтсе тăраççĕ пуль? Халь тин, вĕренсе тухнă хыççăн çирĕм çул ытла иртсен, хăвăн профессипе ĕç тупасса шанмалли çук-тăр. Пуйăс тахçанах туту-ут! кăшкăртнă та пăрахса кайнă ĕнтĕ.

Троллейбус кондукторĕнче вăй хума чĕнсе çырнă пĕлтерӳсене унччен те куркаланă-ха Маруç, хăй унта пуçне пырса чикессе кăна пĕрре те сĕмленмен. Чун пулсан хуп хушшинче те пурăнать çав, чĕрине хытарсах уттарчĕ шеремет хĕрарăмĕ троллейбус хуçалăхĕн кадрсен пайне. Çапла шутламан çĕртенех «троллейбус майри» пулса тăчĕ...

Кунĕпех çапла — çын кĕрет те çын тухать. Темли те пур вĕсен хушшинче. Çынсене сăнама юратакан Маруç хăйне майлă ушкăнсем çине уйăрать пассажирсене. Пĕрисем кĕнĕ-кĕмен укçа тӳлеççĕ, уйăхлăх билетне е ытти документ кăтартаççĕ, кайран тин вара тĕпелелле иртсе лараççĕ. Тепри пур, троллейбуса килне кĕнĕ евĕр саркаланса кĕрет те ытти-хытти тăм тăвайкки уншăн — ни тӳлес шухăш çук, ни документ кăтартас хуйхă аптăратмасть ăна. Ыйтсан та, тĕксен те хăнк та тумасть. Кĕлетки пур та, чунĕ çук тет хăй ăшĕнче Маруç çакăн йышшисене. Виççĕмĕш ушкăна чееленме пăхакансем кĕреççĕ — е проезднойне манса хăварнă, е суя документпа витĕнеççĕ, е татах тем те пĕр шухăшласа кăлараççĕ çакăн йышши «мулкач туссем». Виçĕ пусшăн чунне шуйттана сутма хатĕррисем тет вĕсене Маруç. Тата тепĕр тĕрлисем те пур — пулчĕ-пулмарĕ хирĕлме юратаканнисем. Шаршанти пуленкесем пек пĕр-пĕрин çумне çапса хĕстернĕн тăракан пассажирсем хушшипе хирĕнсе иртесси те пулатех çав кондукторăн. Уйрăмах «час пик» текеннинче. Тăраканни шăпах тăрать, хирĕлме, ялан «тĕрĕслĕх» шырама юратаканни вара троллейбус майринчен наччасрах халăх тăшманĕ туса хурать. Малтан Маруç хирĕç вирлĕн лаплаттармалли сăмахсене хăй те аванах хута яратчĕ. Ара, камăн сăмах айне пулас килтĕр? Анчах ĕçленĕçемĕн ăнкара пуçларĕ — чĕлхене салатса ярса пăтти-патти перкелешни хăйшĕнех япăх: «кăравул, тирре сĕвеççĕ!» тесе çуйхашакан пассажир тем самантран анса юлать, Маруçăн вара, çав харкашупа анкă-минкĕленнĕскерĕн, татах ĕçлемелле-ха. Кам патăр чĕрре кĕмессерен хăй касăкăн-касăкăн вакланса кайнăн туйăнать хĕрарăма. Пăрахрĕ вара вăл апла çĕткеленме. Çуйăхаканни çуйăхтăрах-иç, çăвар карсах пăхакансене тӳлевсĕр спектакль кăтартма кĕрĕшмен вĕт Маруç, ун ĕçлемелле, план тумалла.

Маруç хулара вăтăр çула яхăн пурăнать те, çав хушăра ай мĕн тери улшăнчĕ халăх. Куç умĕнчех, пăхса тăнă çĕртех йăшнăçем йăшса пырать вĕт этемлĕхри ырă ен. Маруç студент пулса троллейбусра ярăннă çулсенче хула транспортĕнче кондукторсем вуçех çукчĕ, вĕсен вырăнне салонра тимĕр кассăсем кăначчĕ. Кайран, çав самана иртсе кайсан та, транспортра темччен силленсе çӳрерĕç-ха вĕсем, шăнкăр-шăнкăр пăхăр укçаллă ĕмĕрĕ хăçан-тăр каялла таврăнасса ĕмĕтленсех кĕтрĕç тейĕн çав. Пассажирĕсем те ĕлĕк паянхи пек сĕмсĕр марччĕ. Паллах, «мулкачсем» те пулман мар-тăр-ха, анчах Маруç ытларах ак çакна астăвать: билет татса пама ыйтса пĕр-пĕрин урлă касса еннелле вĕçĕмсĕр вак укçа ăсататчĕç пассажирсем. Касса çумĕнче тăраканни вара вăхăтлăха кассирах çаврăнатчĕ: пĕрех май тимĕр укçа шăнкăртаттарса чăмтарать те билет татса парать. Хайхискер пĕр-пĕр чарăнура анса юлсан ун вырăнне тепри йышăнать. Çапларахчĕ çав ун чухне, халăх совеç текен шалти сасса ытларах тăнлатчĕ. Халĕ вара... Хальхаççăн укçа чăштăртатнине хăлха тăратсах тăнлакан пултăмăр пуль. Çав чунсăр хут татăкĕ ку тĕнчере пуç пулса тăнипех этеме выльăхран уйăрса çӳллĕ шая çĕклекен паллăсем те кимĕлчĕç ĕнтĕ - ăш пиллĕхпе ырлăха, юратупа туслăха, сăпайлăхпа сапăрлăха хаярлăх, сĕмсĕрлĕх, кĕвĕçӳ, курайманлăх, намăссăрлăх хĕссе кăларчĕç теме те пулать. Тĕнче кутăн çаврăнса ларнă тейĕн: вăтанаканнине мар, хăйĕн намăссăрлăхĕпе мухтанаканнине кĕр-кĕр алă çупса саламлать чылайăшĕ. Троллейбусра кунĕпе те çĕрĕпе халăх хушшинче çӳрекен Маруçăн виçĕ çул хушшинче ку тĕлĕшпе илтменни-курманни те юлмарĕ пуль, тупата. Çапла пĕр хĕллехи каç троллейбус юлашки çаврăма тухсан пушă салона чарăнура пĕр çап-çамрăк хĕрпе икĕ патвар каччă кĕчĕç. Хĕрĕ пукане пек ĕлккен пит-куçлăскер, паха тиртен çĕлетнĕ кĕске селĕм кĕрĕк тăхăннăскер, яшсенчен уйрăм çĕре кайса ларчĕ. Йĕкĕтсем транспортăн хыçалти лаптăкĕнче темскер шавлăн сӳтсе яврĕç. Маруçăн ĕçĕ çавнашкал та — пырса тăчĕ хайхискерсем патне. Лешсен аллисенче — пĕрер сăра кĕленчи. Хĕрарăм тӳрех сисчĕвленчĕ. Пĕлмест мар-ха, транспортрах сăра сăрхăнтаракан сĕмсĕр яш-кĕрĕмрен тем те кĕтме пулать. Ку хутĕнче, тĕлĕнмелле пулин те, пăтăрмах таврашĕ сиксе тухмарĕ. Пĕр йĕкĕчĕ çийĕнчех шултра хут укçа кăларчĕ те кондуктора тăсса пачĕ. Маруç икĕ билет татса ытлашши укçана тавăрса парас тенĕччĕ çеç, каччă хăйсенчен инçех мар ларакан хĕр упраç çине пӳрнипе тĕллесе кăтартрĕ те:

— Çав чиперукшăн та тӳлетĕп, — терĕ вырăсла.

Хайхи пике пуçне çĕклесе йĕкĕтсене пĕр вăтанмасăр тĕсесе илчĕ те:

— Пит йӳнĕпе туянасшăн-çке эсир мана, — тесе лаплаттарса хучĕ писевленĕ тутипе ейкеленсе.

Çакна илтсен хĕрĕх урлă каçнă Маруç хăй аванмарланса кайрĕ. Ара, йĕркеллĕ хĕр упраçăн палламан яшсемпе çапла перкелешмелле-и? Ваттисем каларăш, кĕсри кĕçенмесĕр... Киккирикĕ хĕрнĕ каччăсем вара, чăнах та, çакна кăна кĕтнĕ тейĕн, хайхи «чăнкă» пике çумне сĕмсĕррĕн лаш-ш пырса ларчĕç те тĕлли-паллисĕр аврашма пуçларĕç. Тепĕртакран Маруç хăлхине хĕр: «Сто баксов за ночь... » — тени лайăхах пырса кĕчĕ те, хăй те хĕр ача çитĕнтерекен хĕрарăм, сивĕ троллейбусра самаях ĕнтĕркенĕскер, шалтан ăшăрханса-вĕриленсе кайнине туйрĕ. Эй çырлах! Тĕнче кутăнах çаврăнса ларнă иккен! Çамрăксем сăлтавсăрах ахăл-ахăл кулкаласа троллейбусран анса юлсан та чылайччен лăпланаймарĕ хĕрарăм. Хăйĕн те ачисем ашшĕсĕр тăрса юлчĕç мар-и, пĕччен йĕркеллĕ тăн парса пĕтерейĕ-и çавсене Маруç? Ара, кам пĕлет вĕсен пуçĕнче епле çил вылянине? Çавсемшĕнех ăшĕ çунать-çке-ха амăшĕн.

Маруç тимленĕ тăрăх, этем ывăлĕ-хĕрĕсен кăмăлĕ çанталăк ылмашнипе пĕрлех улшăнать-мĕн. Тин кăна-ха хĕл ыйхине ниепле те сирсе яраймасăр анасласа халтан кайнă çут çанталăк витĕмĕпе суптăркаса çитнĕ пассажирсем чĕрĕлин-чĕрĕлсех пĕтеймен шăнасене аса илтеретчĕç пек. Паян ак, евĕк çуркунне çитнине систерсе сар хĕвел тӳпене саркаланса тухнăран-тăр, çынсен сăнĕсем те çуталса-илемленсе кайнă тейĕн, вĕсем пĕр-пĕринпе хутшăннине сăнама та кăмăллă.

Çуркуннехи эреветлĕ тавралăха чӳречерен куçласах кун-кунлама тивет те Маруçăн, пур пĕрех паянхи ĕç кунĕ иртнипе кăмăллă пулчĕ хĕрарăм: смена вăхăтĕнче никампа та харкашман, чи кирли — билет сутас тӳпене тултарнă.

Маруçăн кăнтăрлахи ĕç вăхăчĕ вĕçленнĕпе пĕрехчĕ ĕнтĕ — троллейбус юлашки çаврăма тухнăччĕ. Салонра çынсем те шутсăр йышлă марччĕ. Тем самантра транспорт ăш-чикки сывлама йывăр шăршăпа тулса ларчĕ. Çакă таса марлăхра япăхнă ӳт-пӳ шăрши иккенне тӳрех уйăрса илчĕ Маруç. Хайхи çурт-йĕрсĕррисенчен пĕри (бомж теççĕ-ха вĕсене) кĕрсе тăнă-мĕн салона. Çуркуннепе чечек-курăкпа шăна-ӳпре çеç мар, килсĕррисем те тĕрлĕ путвалсенчен «чĕрĕлсе» тухаççĕ иккен. Хыçалти лаптăкра тăракансем сăмсисене ал лаппипе хупласа мал еннелле иртрĕç. Маруç пассажира билет туянтарас е ун докуменчĕсене тĕрĕслес енĕпе ытти чухне пит мĕшĕлтетекен йышшиех мар, йăпăр-япăрах пырса тăрать салона кĕнĕскер умне. Хальхинче вара хыçалалла утăмлама ури итлемерĕ, килсĕр мĕскĕнĕн пĕрех нимĕн те çуккине пĕлнĕ пирки кĕнĕ çын хăех каялла тухса каясса тӳсĕмлĕн кĕтрĕ троллейбус майри. Çанталăк рехетне кура транспорт чӳречисене яри уçни те пулăшмарĕ — салон кăмăла лĕклентерекен пăнтăх сывлăшпа тулсах пычĕ. Хăшĕ-пĕри çав килсĕр еннелле пăхса вăрçа-вăрçах — ахăртнех, çитес çĕре те çитеймесĕрех — машинăран ана-ана юлчĕ. Латсăр çи-пуçлă этем вара — те хĕрарăм, те арçын пулчĕ вăл, Маруç çавна та уйăрса илеймерĕ-ха — транспортран тухма та шутламарĕ тейĕн. Хыçалти ларкăчсенчен пĕрин çине вырнаçнăскер çĕтĕк-çатăк калпак тăхăннă пуçне ланк усса тĕлĕрнĕ пекех ларчĕ. Ним тума аптăранă Маруç вара çакскер патне пырсах пăхас терĕ: ара, килсĕрсене пуçтарса çывăрттармалли вырăн-им-ха вăл троллейбус?

Килсĕр этем, чăн та, кăтăш пулнă-мĕн. Маруç вăл камне пĕлес тенĕн тинкеререх пăхрĕ хайхискере. Унăн шăртпа хупланнă пичĕ тăрăх вăл арçын иккенне уйăрчĕ кондуктор. Ĕмĕрне те шывпа супăнь курман тирпейсĕр çи-пуç, ĕнсе таран çитĕнсе кайнă тăрмаланчăк çӳç. Уринчи тĕси-масине çухатнă пушмакне, тухса ан ӳктĕр тесе-тĕр, темĕнле кантрапа çыхса лартнă. Калпакне куçĕ çинех антарса хунă çак алама çынна ни тĕкĕнме, ни чĕнме аптăраса Маруç пĕр кана тăм юпа пек хытса тăчĕ. Вара теплерен хевте çитерчĕ те хайхискере хулпуççинчен кăштах перĕнсе: «Эй, кунта çывăрмалли çурт мар, çитес чарăнура анса юлнă пултăр», — терĕ хушнă майлах. Çывăраканни хĕрарăмăн янкăс сассине илтсе пуçне вăшт çĕклерĕ те, Маруç тепĕр самантран хăй куçне хăй ĕненменнипе чутах хыçалалла тӳплетсе ӳкеймерĕ — хайхи арçынра вăл хăйĕн мăшăрĕ пулнă Арçука палласа илчĕ.

— Ар...Арçу-ук — тĕлĕнсе те, хăраса та пăшăлтатрĕ Маруç, хăй ăçта тăни пирки самантлăха пач маннăскер.

Уйрăлнăранпа та курманччĕ вĕсем пĕр-пĕрне. Тăван ывăлĕпе хĕрне виçĕ çул хушшинче виçĕ пус парса та пулăшман Арçук хуларан та вуçех тухса кайнă пулĕ тесех сĕмленсе пурăнатчĕ Маруç. Яланах шукăль тумланма, тутлă çиме юратакан Арçука халĕ çакнашкал эптертен тухнă çи-пуçпа сарăмсăр курни, чăнах та, анратсах ӳкерчĕ ăна. Мĕн-мĕн те, кăна нихçан та кĕтмен хĕрарăм.

— Арçук, эсех пултăн-и, ара, ку? — хăй куçне хăй шанмасăр иккĕленерех ыйтрĕ Маруç.

Килсĕр этем сăн-сăпатĕнче ни кĕтмен тĕл пулушăн тĕлĕнни е савăнни, ни нĕрсĕр çи-пуçĕшĕн именни палăрмарĕ, пĕр чĕптĕм туйăмсăр пит-куç маска тăхăннă евĕр чулланса хытнă тейĕн. Ĕнтĕ троллейбусри халăх та кондукторпа çак этемкке çине кăсăкланса пăхкалама тытăнчĕ, Маруç вара çаплах ун умĕнчен пăрăнса каяймарĕ: тахçан хăйĕн мăшăрĕ пулнă килпетлĕ арçын паян этем ĕренкине çухатнă мĕскĕне çаврăнни ниепле те пуçне вырнаçмарĕ унăнне.

— Эпех ку, Маруç, эпех, — хайхи этеме сасартăк чун кĕчĕ тейĕн. — Эсĕ троллейбусра кондуктор пулса ĕçленине хĕллех курсаттăм... Ан тĕлĕн, Маруç, ак çакăн пек пурнăçпа пурăнкалатăп халь...

Арçук тенĕскер урайĕнче ларакан таса мар çыхха урипе тапса илчĕ те, шăнкăрт! туса сасă пачĕç пушă кĕленчесем. Маруç çаплах ни ырă, ни усал чĕнме аптăранăн тăчĕ. Ун умĕнчи упăте хăраххилле çак латсăр арçын Арçуках — çинçе пилĕклĕ черккене тата пĕр ихĕл-ихĕл майрана ытарайманран çемйине салатнă хăйĕн упăшкиех — пулнине ăсĕ ниепле те ăнланасшăн пулмарĕ, ахăртнех.

Арçука, заводра электрикра вăй хураканскере, Маруçпа уйрăлнă хыççăн, чăнах та, симĕс çĕленпе уйрăлмиех туслашнăшăн ĕçрен кăларнăччĕ ĕнтĕ. Кайран, те алимент шыраса илесрен тарса, те каллех ĕçкĕ-çикĕ сăлтавне пула, шалу сахал ӳкекен вырăнсенче кăна тăрмашкалать тенине те илтнĕччĕ хĕрарăм. Тепĕртакран хайхи-майхи майра та Арçука хăй хваттерĕнчен кăларса янă текен хыпар пĕлтернĕччĕ такам, унтанпа ачисен ашшĕн йĕрне вуçех çухатрĕ Маруç. Çак тапхăралла вăл хăй те ĕçсĕррисен ретне лексе йывăрлăха кĕрсе ӳкнĕччĕ те, текехрен уйрăлса кайнă упăшки хăть те пуçхĕрлĕ тăтăр терĕ пулĕ-и? Пăхман хĕвеле вăйпа пăхтараймăн, çыннăн яваплăх туйăмне те ирĕксĕрлесе вăратаймăн, ара. Ачисен ашшĕнче текехрен шанчăк çуккине ăнланса тĕпри лава кӳлĕнчĕ вара хĕрарăм — троллейбус хуçалăхне кайса кондуктора кĕрĕшрĕ. Çемьене тăрантараканни пĕр-пĕччен чухне паллă ĕнтĕ: ялан укçа-çарма çитмест. Çавна пулах пĕр сменăпа кăна мар, умлă-хыçлă икшер смена тапаçланнисем те пайтах пулнă Маруçăн. Кун пек чухне вара кĕлеткере çип татмалăх та хевте юлманнăн туйăнатчĕ ăна: мĕнле киле çитнĕ — çапла касса янă йывăçла кравать çине палтах тӳнетчĕ. Яра кун курман ывăлĕпе хĕрĕ шкулта епле вĕреннипе кăсăкланма мар, апат пĕçерме те ерçейместчĕ-çке иçмасса. Юрать хĕллехи-çуллахи каникулсене ялти кукамăшĕ патĕнче ĕçпе пиçĕхсе ирттерекен ачисем амăшĕ апат янтăласса кĕтсе лармаççĕ, пур пек юр-вартан хăйсемех пĕçеркелесе хырăмĕсене тăрантараççĕ. Ку та паха.

Çапла чун тĕпренчĕкĕсемшĕн пăшăрханса пурăнакан Маруç хăйĕн ачисен ашшĕ пурнăç текен чăнкă сăрт тăрринчен çын сăнне çухатмалăхах чикĕл-макăль кусса аннине асăрхаймасăрах юлнă-мĕн.

Тăрать халь акă хăй куçне хăй шанмасăр. Тĕлĕннипе алчăранă Маруç асĕнче сасартăк тем мĕлтлетсе илнĕ пек пулчĕ...

...Те çуллаччĕ, те çуркуннеччĕ ун чухне. Салонра пăчă пулнине аван астăвать Маруç — пит-куç тăрăх шăпăртатсах тар юхатчĕ. Хайхи пĕр чарăнура троллейбуса чикансен ушкăнĕ кĕрсе тулчĕ. Чăнкăл-чанкăл калаçаççĕ хăйсем, вĕт-шакăр ачи-пăчи никамран именмесĕр салон тăрăх тĕпĕртеттерет. Кондукторăн кулленхи ĕçĕ кĕнине-пĕрне билет сутасси те, пырса тăчĕ çак аравасăр шавлă йыш çывăхне, çаксенчен катаччи ярăннăшăн укçа тӳлеме ыйтрĕ тӳлек сасăпа.

— Ай, пикеçĕм, ай, чиперĕм, — юрланă евĕрлĕ тăсса ячĕ пĕр чикан майрийĕ хура куçĕпе кондуктора хыпашласа. — Тавай сана юмăç ярса парам, çавă пултăр пирĕн çул укçийĕ...

Айăкран пăшатанпа тирнĕн кăлт сикрĕ Маруç: юмăç чĕлхи чул та касĕ ара. «Юмăç юхăнтарнă, тухатмăш тустарнă», — теме юратать Маруçăн амăшĕ те.

— Э-э, тăванăм, пĕлетпĕр, чикан аллинче чуман лаша та сиккипе чупнă тет. Сăмахпа ылтăн-кĕмĕл сапиччен аллăма ылтăнла эсĕ, — терĕ Маруç кускерне хăюллăнах. — Сирĕн тапăра бесплат катаччи чуптарма кĕрĕшмен вĕт эпĕ кунта, миçен те хăвăр — тавайăр укçа...

Йăл-ял кулкаласа тăракан пысăк алкаллă чикан хĕрарăмĕ самантрах сăнран улшăнчĕ çакна илтсен.

— Ай хаяр-çке эсĕ, чиперĕм, ай кăнттам, — пуçне енчен-енне сулкаласа çавăрттарса хучĕ хайхискер çийĕнчех. — Çавăнпах хăраххăн тăрса юлнă та эсĕ. Арçын вăл кăнттамлăха мар, ачаша юратать. Çĕр вăл çаврака, тĕл пулăн-ха эсĕ ăна. Ачусен шăпине аркатас темесен йăлтах каçарма тивет санăн, ылтăнăм. Ан ман çавна...

Тухатланăн шанк! хытса тăчĕ çакна илтсен Маруç. Чикансен ушкăнĕ ним пулманла шавласа-кĕрлесе тепĕр чарăнура транспортран анса юлчĕ. Чикан майри шахвăртнипе анкă-минкĕ пулнă кондуктор вара ним шутлама пĕлмерĕ: ара вăл юптарнинче тĕрĕсси те çук мар-çке. Чикан таврашĕ хăйне майлă психолог, куçран пăхсах ăна-кăна тĕшмĕртме пултараять тенине Маруç пĕлет-ха, çавăнпа хура куçлă хĕрарăм кала-нинчен ăна пач урăххи шухăша ячĕ - ачисене ашшĕсĕр хăварнинче хăйĕн айăпĕ те сахал маррине хĕрарăм чун тĕпĕнчи тахăш сисĕм-сунăм пăнчипе яланах пĕлсе тăнă, çакăн пирки сасăпа калама кăна хăранă. Ара, упăшкипе пĕрле пурăннă çулсенче Маруçăн кăнттамлăхĕпе хаярлăхĕ Арçук çине тăкăна-тăкăна кайнă самантсем кулленех пулатчĕç мар-и? Кăмăлĕпе арăмĕнчен йăвашрах Арçук, тен, çавна пулах черкке еннелле сулăнмарĕ-ши? Хĕрарăм хăйĕнчен вăйлăрах пулнине кашни арçынах чăтса ирттереймест-тĕр çав. Ĕçке ерекен вара никам та витрепе мар, черккепех ĕçме вĕренет, çитменнине ĕçкĕ-çикĕ тĕлне сыхласа тăракан сар сараппанлă пĕччен инкесем те тупăнаççех-мĕн. Маруç сăра-эрех лачакине кĕрсе ӳкнĕ упăшкипе муталанчĕ-муталанчĕ те, юлашкинчен, лешне ним каласа та сăмах витми пулсан, уйрăлам та ĕçĕ çакăнпа пĕттĕр терĕ пулинех. Ĕçĕ вара, пăхăсăн, пĕтме мар, йышланнă кăна иккен: акă, этем ĕренкине çĕтернĕ Арçук ларать халь Маруç умĕнче. Çакна суннăччĕ-и ĕнтĕ ăна хĕрарăм? Хуть мĕн тесен те ачасен ашшĕ-çке вăл, ку тĕрĕслĕхе Маруç ним туса та улăштараймĕ. «Ачусен шăпине аркатас темесен йăлтах каçарма тивет сан, ылтăнăм. Ан ман çавна», — ахрăмланса пырса кĕрет хĕрарăм хăлхине таçта такамран илтнĕ хивре сăмах. Вара Маруç сасартăк вăйран кайнăн ларкăч çине лашш! кĕрсе ларать те, йĕри-тавра Арçуксăр пуçне тек никама та асăрхами пулнăскер: «Каçарсам мана, Арçук, каçар. Атя киле, сана унта ачасем кĕтеççĕ», — тет хăйне куç илми сăнакан килсĕр арçын çеç илтмелле пăшăлтатса. Иккĕшĕн те харăсах куçĕсенчен куççуль ейӳленсе анать...

  